
















































20 C. A. Fahlcrantz.

PALÆMON. LYCIS. TIMON.
PALEMON.

Salvete, amici! Magna vos sermonibus 
Agitare certe nunc reor negotia. 
Sinitisne partem in colloquî vestri brevem 
Senem venire, frigida dum vesperi 
Permulsus aura, dulce ubi spirant rosæ, 
Lassata membra recreat?

Lycis.
Nimium, pater,

Nobis honorem tribuis. At sapiens, reor, 
Insanientes ferre vix poterit duos.

PALEMON.

Age ergo, vestra qualis est insania?
Lycis.

Suus est utrique disparis notæ furor.
Meum puella pectus ardet unice.
Sinus est mihi ille terra et Elysium simul. 
Sceptro tyranni splendido quam præfero 
Meæ vel unum lilium lectum manu! 
Roseum quod ilia comiter sertum dedit, 
Radiante regum pluris est diademate. 
Pariterque Timon ardet; at quo nomine 
Venus vocetur ilia, di forsan sciant. 
Junonis umbram captat, Ixion novus, 
Nubesque inanes, spectra sectatur maga.

PALEMON.
Novi ista. Timon veritate ducitur.
Sed audiatis candidam vocem senis: 
Quoquo voluptas nomine appellabitur.
Ardor puellæ, veritatis ipse amor, 
Mentis tumultus tollere humanæ nequit. 
Gnavo labore vita consistit virûm.
Donec moramur orbis hujus sedibus, 
Non lucem Olympi nos et Elysias r’osas 
Demente petere convenit cupidine.
Innectere ulmi vitibus truncum decet 
Et opes parare lactis ac lanæ nives.

HERMAS. PALEMON. LYCIS. TIMON.

LYCIS.

Afflictus, Herma, quid venis? Tremunt, Hebri 
Ut ulva, membra; pallor inficit genas.
Novi quid affers?

Hermas.1
Oppidum furentium 

Crudelis implet omne Bassaridum manus 
Ciensque voces horridas "Evoe!" fremit, 
Rauco remixtis cymbali ære cornibus.
Fragosa ut undam trudit unda spumei 
Torrentis, aucti vere viribus novo, 
Ilaud aliter agmen per vias, per porticus 
Muliebre fluctus volvit. Ut tunsum freto 
Litus remugit, ut nemus stridit Jovis, 
Borea per altos sæviente vertices, 
Sic turba stridit, sic remugit.

Timon.
Quid petunt? 

Hermas.
Discerpere ardent vatis artus Orphei 
Frontemque thyrsis frangere immanes sacris. 
Apollinis nunc fortiter templum obsident 
Magnaque sanctum voce deposcunt senem.

TIMON.

0 numina alta! Quantus est animis furor!
Tuere natum, Phoebe! Fac, sævas tua 
Soror sagittas monstra in ilia dirigat, 
Thebis ut olim regiæ natas domus 
Terrore. et atra clade perculit! — Lycis! 
Ad moenia ibo. Cuncta noscere ardeo.

Lycis.
Comitabor ipse. Carmina haud quidquam placent 
Milii mæsta vatis; pectus angitur magis.
Sed fata servent sospitem, cupio tamen.

PALÆMON. HERMAS.
Palæmon.

Obtestor, Herma, fare! Non nobis sata 
Feræ catervæ Myrrha et ipsa pars erat?

Hermas.
Non hæc. Ut agro gaudet herba modo suo 
Nec victa cedit ante messoris manum, 
Sic Myrrha avitis moribus gaudet tua, 
Tecto paterno. Sed revincta pampino 
Polydora, noster ignis, irruit simul 
Alteque cincta.

Palæmon.
Jam diu monui, facem

Istam caveres. Animus haud tantum tuæ 
Instabilis errat; paullulo est malignior.

Hermas.
0, parce areicam carpere unicam meam 
Sponsamque dulcem! Bona fuit. Nunc Bacchicis 
Incensa turbis pectus, oblita est sui.

ORPHEUS. HERMAS. PALÆMON.
ORPHEUS.

Eheu, amici! Sinite, perfugium, precor, 
In hacce quæram valle. Non valeo amplius 
Fugam tenere sine modo. Premit mea 
Vestigia acta mulierum furiis manus. 
Deus, deus me magnus eripuit modo 
Manibus petitum jare necem minantium. 
Sed mox oportet occidam. Labant mihi 
Defessa genua. Frigidis sudoribus 
Rigantur ora. Quem locum, o! fuga petam, 
Telis nefandis ne cadam furentium?

Palæmon.
Succede cito sub hunc specum, donee feris 
Depulsus abeat pectore ebrius furor.

Orpheus.
O multum amati! Vos profecto non senem 
Jam prodituros arbitror fidissimum.

PALÆMON.

Timere parcas. Omnium præsto fidem. — 
Sed abire tempus; nam potens somni deus 
Jam pondere hæc inerte lumina degravat. 
Sed tu moreris hic prope interea, velim, 
Queas ut, Herma, si gradus hue inferat 
Speculata turba Mænadum, hinc aliam in viam 
Ficto reflectere ore.

Hermas.
Fiet, quod jubes.

HERMAS.
O numina alta cælitum! Fuit, fuit
Polydora in illis. Hæc pudens modo ac bona 
Præcepit alma spe pavente gaudia.
Sic valle nata, calyce jam rupto, rosa, 
Argenteo distincta rore lumina, 
Castum rubet blandumque spirat halitum. 
Divina sic, ut Hesperi aut lunæ nitor, 
Meæ sedebat ore turn serenitas;
Ardebat almo sancta pietas lumine.
At nunc, furentem versa subito in Mænadem, 
Lætam cruore ac cæde Bassaridem fera, 
Volavit urbis per vias thyrsum gerens.
Hedera decoræ Bacchicoque pampino
Per colla eburna sic vagæ volitant comæ
Sine lege sparsæ; more nocturnæ facis
Genæ refulgent. 0 dei, quantum mali 
Adest amanti! Quid? Sacris ferventibus 
Servare poterit illa florem virginis?
Quam facile, quum lassata jam choris toro 
Ripæ virentis membra molli straverit, 
Vel Faunus avidus, tectus ante frondibus, 
Vel e propinquo rure amabilis puer 
Incauta flammis occupabit pectora 
Et expetita præmia ante me feret!
Sed hue ferentes Thyiadas video gradum. 
Quam grata, quamvis mente sævis turbida, 
Polydora, fulgent ista nunc quoque lumina!

CHORUS. HERMAS. POLYDORA.
Chorus.

Ubi est, ubi, sacrilegus ille, quem peto, 
Ut ora thyrsi conteram sceptro gravis 
Oculisque ruptis animam ut exigam foras?
Ubi est? Citato ceu pharetratus pede 
Nemorum per alta lustra, saltus uvidos 
Venator agitat usque cornigeram feram, 
Per templa sic, per porticus vatem ac fora, 
Per tesqua sector irrito conamine.
Sed, ecce, cultu quis puer pastorio
Hie limen antri servat humile pallidus?
Hunc ego rogabo. Tu doce, num videris 
Vatem decorum veste talari Orphea
Per hosce ferre territum montes pedem.

Hermas.
Vidi. Jugum post illud aufugit modo.

Chorus.
Rogant, memento, mulieres plenæ dei, 
Magni Lyæi virgines rogant sacræ, 
Quas nil latet, quod pectore intimo premis.

Hermas.
Sed vera dixi. Non erit dubitare opus.

Chorus.
Jura ergo terram, Tartara, Elysium, polum, 
Nescire quo moretur Orpheus te loco.

HERMAS.

Qui jurat, ubi non attinet, poenas meret, 
Ut vera juret. Fugit — hoc vidi — senex; 
Sed nunc per atras anxii vatis pedes 
Errentne silvas, iliceta rupium, 
An improbo labore conciderit miser, 
Tutis latebris an quiescat, nescio.

Chorus.
Mentiris, inquam. Detegit vanam fidem 
Confusus ore vultus. At thyrsum pave.
Serena lux ut monstra noctis conficit, 
Fraudes dolosque sic minax thyrsus premit.

POLYDORA.

Quid? Fallere audes arte Polydoram, scelus? 
Frons arguit te. Fare, ubi lateat senex, 
Polydora vero si modo igne te tenet.

Hermas.
0 luce plus dilecta vel per myrteas 
Spirante silvas æstibus Favonio! 
Tu pulcra semper; sol sed almus ut nitet 
Cancri per astra gratior, quam quum premit 
Brumalem ad austros orbe contracto viam, 
Sic hoc tibi ipsa prænites die potens.
Per tempora alta pampinus ludit sacer, 
Uvæque croceo crine purpureæ micant, 
Lapides ut ardent ignei, quos aureo 
Manus illigavit artifex diademati.

Polydora.
Amantium differre blanditias decet.
Noctivaga luna quum rotis argenteis 
Invecta claro prata lumine vestiat 
Ac tincta rore viola fragret limpido, 
Curæ tuæ solamen, at pignus meæ, 
Festam paravi conjugis noctem tibi, 
Fultos rosa mulcente carmine aëdonum. 
Sed testor hune, qui corda mi deus quatit, 
Numen puello Cypridis potentius, 
Thyrsumque testor: occidit tibi hic amor, 
Nisi jam latebras Orphei retexeris.

HERMAS.

Averte ocellos, virgo, cæruleum jubar, 
Vinctamque frontem pampino ac roseas genas!

Polydora.
Blande tuebor usque, dum dabis manus. 
Crudelis Herma! Tam brevi sol occidet 
Ridens amoris? Sola mærore oppetam?

HERMAS.
Procul sit illud. Læta vives, o bona! 
Quidvis jube: parebo. Domina tu mihi. 
Sed hoc patrare non queo, quod postulas.

4.

Pol YDORA.
Désiste tandem fallere. Haud fieri potest, 
Ut virgini, quæ sentias, sanctæ tegas.

Hermas.
Polydora! Mentis lenitas olim decus 
Aequabat istud. Hesperi velut nitor, 
Ardebat ore sic tuo blandus lepos;
Molli calebat igné pectus candidum.
Quid? Nunc furore corda cur diro tument?
Cur Orphei tam sæva sanguinem sitis?

POLYDORA.
Ab orbe monstrum tollere infandum volo.
Non majus areu Deliæ cecidit nefas.
Amente sed cur verba conatu ingeram?
Supplex profundam cur preces viles tibi?
Polydoram amavit pectus haud umquam tuum. 
Si grata solvi vincla sic lentus vides.
Heu me! Fovebam amore non dignum meo. 
En, placida periit virginis serenitas, 
Spoliata blandis alma spes periit rosis!

Chorus.
Quid, dure juvenis? Mente nil motus tuam 
Flentem videbis? Imbre jam rorant genæ 
Lacrimarum oborto, veris Hesperii ut nitent 
Rigata rore mala rosea gemmeo.

POLYDORA.
Nolite tigrin precibus atram flectere.
Curæ est columbæ num querela vulturi?
Fortuna nostra cecidit. Hebri gurgite 
Restinguere imo propero flammas pectoris, 
Obdormiam undis nt reposta cærulis.
Comites piæ, valete in æternum, meæ!
Nostræque mortis auctor, æternum vale!

Hermas.
Deos per omnes, sponsa, te precor, redi! 
Sanctæ, furentem, virgines, reprehendite!

CHORUS.
Deo regente fertur. Errare haud potest.

HERMAS.

Revoca pedes, Polydora! Non ego Tartara 
Pro te recuso. Siste, siste modo gradum! 
Quem quæris, Orpheus hoc specu latebras habet.

Polydora.
His fotus ulnis præmium fidei feras!

Chorus.
Io! Sacra incipientur! Evan Evie!

ORPHEUS. CHORUS.

ORPHEUS.
Unde hæc procella, virgines, sic impotens?
Quid fert cupido? Me periraere? Nil moror. 
Paratus adsto vulnere hic vestro mori.
Sed hoc date unum supplici. Antequam meo
Ex corde fuso vita sanguine effluat, 
Concedite, hujus ut lyræ pulsem fidem, 
Testudine obloquente ut ultimum canam. 
Pulcerrima ut mors Martio viro venit, 
Tela ubi volant, crepantque scuta, enses micant, 
Cantus cientem sic decet vatem mori.

Chorus.
Lyram potentem non pavesco, nec modis 
Excita ludo mollibus. Silvas rudes, 
Feras agrorum saxaque Hebri litoris 
Movere possis; at sonos miserrimos 
Nil Baccha curat, sueta virgo jam diu 
Audire festas cymbali voces feri 
Berecyntiæque tibiæ atque æris cavi. 
Sed hoc, quod optas, dabitur. At properare opus.

ORPHEUS.

Nubes ut rapido turbine pellitur, 
Ut rivo celeri lympha loquax fugit,

Sic mortalibus ævi
Horæ perpetuo fluunt.

Crystallo e Tyrio sive bibis merum, 
Orbis vel dominum purpura te tegit.

Fati lege peribis
Raptus more brevis rosæ;

Seu simplex humilis tecta colis casæ. 
Gantante ac volucri ruris edis dapes, 

Rivo prætereunte
Ardentem relevans sitim,

Cogeris tenebras visere Tartari 
Pallentumque dolens jungier ad gregem, 

Fluctus ad Phlegethontis, 
Ripas per Stygias queri.

Vitæ corde turaens gaudia fervido 
Prospexi juvenis; nil, homines, juvat, 

Nil quæsita voluptas.
Terrae nulla ferunt bona.

Os, profer, moriens, ultima carmina! 
Extremosque cie, sacra, modos, lyra!

Stagni conditus ulva 
Cantando moritur cycnus.

Chorus.
Dubito, quis cor sensus teneat; 
Quæ vis cithara lateat, miror, 
Ceu corpore mens non visa habitat.
Ter sustuleram concita thyrsum; 
Ter desedit retro ad latus hoc 
Torpens, trepidans, revoluta manus.
Nequeo vatis frangere frontem; 
Non possum orbes, quos celsa tuens 
Circum agmina fert nitidos, thyrsis 
Sanguine foedos cernere rumpi.
Pugnam extremam refugit visus, 
Moribundi horrent ululatum aures.

ORPHEUS.
Sanctæ mulieres, me quid insectamini? 
Varie vocatur, unus est nobis deus. 
Ego ipse adoro numen illud tam bonum, 
Merum quod uvis dulce purpureis coquit, 
Mentes ut ægras, languidos artus levet.

Mihi credite! Unus est deus. Nil interest, 
Phoebum Jovemne Liberumne dixeris. 
Olympia seu torquet arce fulmina, 
Seu regium arvis Thessalis pascit gregeni, 
Seu colitur, æra dum sonant, Satyrûm choris. 
Tamen ille semper unus est verus deus.

Chorus.
Mentiris. Alto Bacchus est nomen deo.

Orpheus.
Esto. Citato tendant ad aras hinc gradu, 
Sacris ut ilium lætus et cantu colam.

Chorus.
Probo istud. Urbis haud procul muris sacer
Est lucus atris, arduas ubi pampinus 
Intexit ulmos aureus, penna ac levi 
Aetherius errat per comas Favonius. 
Pia stat ara structa Bassaridum manu 
Cæli sub auris. Nulla Bacchicam ad domum 
Tenebrosa flammis tecta tendere invident. 
Sed vade propere. Vota proter nil moräns. 
Honorem ut ipsa redditum cernam, sequar.

Orpheus.
Properemus. Alta numina ut festo dei 
Pæane venerer, ego feram testudinem.

HERMAS. POLYDORA.

HERMAS.

Dulcis voluptas, sed brevis, Polydora, erat. 
Jucunda duxi pocula; at gravis sedet 
Fæx mentis ima consciæ.

POLYDORA.
Quid ais, bone?

Non tota Veneris alma pocula hausimus;
Orara tetigimus auream primis labris, 
Molli jacentes nos ut amplexu modo 
In nemore Phoebe luce perfudit sua.
Anni beatis ignibus magni manent.

Grata est tua, Herma, casula. Spirant leniter
Favonii illic, aureis dum fluctuant 
Segetes aristis; nidulos hirundines 
Molles quieti culmine instruunt laris. 
Tuo manebo f'ota ibi æternum sinu, 
Ut, quidquid angit, suaviis pellam meo, 
Quæcunque nubes ora contristat, fugem.

HERMAS.
Polydora dulcis! Nil queo nisi oscula 
Referre; dignas ignibus grates tuis 
Modo vita solvet tota. Sed culpæ gravi 
Mens vulnere ardet. Orpheo quid accidit? 
Certe est ferarum præda factus Mænadum, 
Funus cruentum.

POLYDORA.
Vera forsan dixeris;

Orco potenti jam diu fuit sacer.
HERMAS.

Antri profunda stat subire; forsitan 
Invenero illum; fors et exesæ cavis 
Rupis fragosis delitescat abditus.

POLYDORA.
Ah! Me reliquit ille. Grandævi senis 
Salutem amore pluris æstimat meo. 
Quam nil, amores orbe qui sperat, sapit! 
Vir nescit omnis, ipsa nescit femina 
Amare, nescit. Hinc in æternum vale, 
Herma! Calores mille me juvenum vocant, 
Me festa clamant sæva tunsaque tympana.

HERMAS.
Recessit Orpheus; non adest. Ipsa et lyra, 
Virgæ potentis illa par Cyllenii
Mortalium animis imperare, et hæc abest, 
Ut dominus, Hæmi fracta certe rupibus. 
Excitus umbris, corpus ubi sit, indica, 
Cruorem ut, Orpheu, fletibus nefarium

Meis amaris abluam. Ah! Fugit mea 
Polydora et ipsa. Fecit ilia non male. 
Quisquis scelestum colit, et hic facit scelus; 
Fortuna parta per nefas ipsa est nefas. 
Lycin sed, ecce, vertere hue video gradum, 
Mæstusque Timon additus vadit comes. 
Certe, quis ilium tulerit exitus, sciunt.

LYCIS. TIMON. HERMAS.

Lycis.
Desiste fletus fundere. Invitis deis, 
Timon, nec ullus occidit passerculus. 
Peracta nullus ante fata flos perit. 
Defunctus Orpheus abiit: at decus manet.

TIMON.

Sic est. Sed, alti cælites, quantum nefas! 
Thyrsis peremptus Delii natus feris; 
Contusa saxis membra; sanguine squalidi 
Nivei capilli; lancea vectum arduum 
Canum, verendum, tam sacrum senis caput;
Væ! Nec Diana missili telo genus 
Est fratris ulta diva. Lenta nubibus 
Cædem nefandam vidit ex argenteis.

HERMAS.
Quid? Cessit Orpheus luce?

TIMON.
Furiali, nefas!

Discerptus obiit Mænadum manu; jacent 
Per arva sparsa membra. Quid? Palles, bone? 
Immensus ora pectoris signat dolor. 
Tanti tibi esse nesciebam ego Orphea. 
In hunc, fleamus ut simul, sinum veni.

HERMAS.
De morte vatis quæ scias, refer mihi.

Timon.
Non ego referre valeo. Tu fratri, Lycis, 
Effare cuncta.



32 C. A. Fahlcrantz.

Hermas.
Profer, ah! Lycis, fide 

Mihi cuncta, cuncta, cuncta. Sed fari incipe!

Lycis.
Portas ut ipsas oppidi pervenimus, 
Tota fremebat urbe Bacchicus furor. 
Radiis ut ictæ solis a medio polo 
Pratis cicadæ torridis trepidant vagæ. 
Sic Mænadum illic ebria turba fora 
Fervent viæque porticusque. Tympana 
Immane aëna perstrepunt. Berecyntiæ 
Læduntur aures tibiæ raucis sonis. 
Incincta vite capita Thyiadum cohors 
Marmorea templa Cynthii circumvolat, 
Clamore sævo turbulenta flagitans, 
Dedatur Orpheus, quem latere illic putant. 
Niveo at sacerdos capite progressus gravis 
De limine ipso muliebrem jussit manum 
Penetralia ædis intimæ perquirere, 
Missis duabus ex suis. Fit, ut jubet. 
Polydora in illis, ignis, affuit, tuus, 
Quæ, quo latentem quæritent vatem, ruunt.

Hermas.
Credo. Decoram ego ipse veste fulgida 
Thyrsum gerentem dextera vidi meam.

Lycis.
Sed erubescis! Pallor inficit genas, 
Herma, repente tibi; tremis; subito crepant 
Terrore dentes.

Hermas.
Ista significant nihil.

Sæpe erubescas nec ruboris dixeris 
Fontem; sine ulla sæpe causa palleas. 
Se nosse totum neminem reor virum. 
Sed perge fari. Quis fuit tandem exitus?

Lycis.
Sacræ puellæ vix dei cognoverant, 
Non oppidi tenere moenia, jam fuga



Bacchæ Stagnelii. 33

Abisse vatem, quum feris clamoribus 
Hebri reversas ponte proripiunt pedem 
Ritu cycnorum, qui relicto Strymone 
Gelido strepentes exteras terras petunt.
Sequi jubebat animus. At densa impedit 
Transire pontem turba. Sic aliam viam 
Petimus coacti. Turn per invia nos juga 
Abripuit error.

HERMAS.
Dicta celera, ne meum 

Dissiliat ante pectus, omnia quam sciam.

Lycis.
De rupe subito vidimus vatem choro
Stipante ad urbem ferre Mænadum gradum. 
Tranquillus ibat. Nullus hunc thyrsus ferox 
Petit levatus; clamor infestus silet.
Ut placida luna candida inter nubila, 
Sic ibat Orpheus Bacchico cinctus grege. 
Ad agmen ipsi jungimur. Tendant iter 
Lucum ad Lyæi, sanguine imbutum sacro. 
Dux ipsa ad aras Orphei adductum manu 
Ilic immolavit candidæ barbæ caprum. 
Sacer fluebat rite sanguis in aureas 
Pateras; serena flamma lucebat f'ocis. 
At, ecce, subito — lingua plura dicere 
Horrescit ultro; cor salit formidine — 
Sed, ecce, monstrum Tartaro editum infimo, 
Delapsus oestrus frondeos per vertices, 
Breviore semper ambitu gyros trahens, 
Chorum petivit. Mænadum pectus duci 
Tartareus atro fodit ille aculeo.
Nec mora, furore concita infando exsilit 
In Orphea amens. Tam decens vultus modo, 
Referentis instar floreas species aquæ, 
Repente in ora versus est Erinnyos.
Effrena thyrsum prima vibrat in senem, 
Totumque sequitur agmen exemplum ducis. 
Implevit unus omnium mentes furor.
Perfudit ora sancta grandævi cruor; 
Crebras ut ictu vitet hastas frondeas.

Præsidia vana tentât objecta lyra;
Mox inter arvi lilia exsanguis jacet.
Foedeque vidi membra discerpi viri.

HERMAS. LYCIS, TIMON. U MBRA ORPHEL

UMBRA ORPHEL.
Delapsus adsum sede lætifica poli, 
Qua præmia alta jam tuli patientiæ.
Vitæ labores, hasta Bassaridum ferox
Non me assequuntur amplius, nec has pias
Jam lædit aures cymbali vox ærea.
Vere tibi, Herma, largior veniam, licet
Timide scelestis hocce prodideris caput.
Ignosce et ipse tibi, viam ac rectam tone.
Lycis, calores te beent Amaryllidis.
Mortalium ignes cælites læti vident;
Tellure ut atra, subdita Phoebi viis,
Animarum in orbe regna sic Amor tenet.
Jam parce, Timon, flere. Sum felix ego.
Sine fine secla gravida lætitia meis
Panduntur oculis, ut viris maria aut poli.
Cantabor usque laude per terras nova, 
Dum candida axe luce fulgebit Lyra 
Et orbis undis lactei pandet nitens 
Alas serena nocte stellatas Cycnus.
Centum juvencûm non valet, boni, çruor, 
Non lympha sacra aut carmina aut mysteria
Abolere pestem mentis, at cultus pie,
Qui januam Orci reserat et claudit deus, 
Virga decorus Alipes, Majæ genus.








